
Khak-e-Paa Unki Jahan Bhi Kahin Payi Jaye, 

Dil Ye Kahta Hai Ke Aankhon Se Lagai Jaye 

 

Unki Tasveer-e-Sitam Kyon Na Dikhai Jaye, 

Manzar-e-Aam Pe Ye Shakl Bhi Layi Jaye 

 

Sholay Uthte Hain Agar Dil Mein, Na Aansoo Roko, 

Aag Lag Jaye To Lazim Hai Bujhayi Jaye 

 

Ik Nazar Deed Ki Taufeeq Aata Ho Hum Ko, 

Kuch Na Kuch Husn Ki Khairat Lutayi Jaye 

 

Guftgu Sheesha-o-Saghar Ki Abas Hai Saaqi ! 

Hum Wo Peete Hain Jo Aañkhoñ Se Pilayi Jaye 

 

Baarha Kah To Chuke Tum Se Kahani Dil Ki, 

Kya Zaroori Hai Ke Tahreer Mein Lai Jaye 

 

Aap Kyoñ Dil Ki Tamanaoñ Ko Paamal Kareñ, 

Raaegaañ Kyon Kisi Bekas Ki Kamayi Jaye 

 

Husn Kya Shay Hai, Ada Kya Hai, Wo Khud Kaise Hain, 

Baat Khul Jaayegi,Tasveer Banayi Jaye 

 

Qais-o-Farhad Ke Afsanoñ Mein Kya Rakha Hai, 

Dastañ Meri Mujhi Ko Na Sunayi Jaye 

 

Mujh Se Kahta Hai NASEER Ab Ke Baras Josh-e-Junooñ, 

Kam Se Kam, Khaak Bayabañ Ki Udayi Jaye 


